
Annotatsiya:  Ushbu  maqola Respublikamizning  Fargʻona,  Sirdaryo  va
Toshkent viloyatlaridagi yirik baliqchilik xoʻjaliklaridadagi baliqlarida aniqlangan
Schyzocotyle  acheilognathi sestoda  turi  haqida  maʼlumot  berishga  qaratilgan.
Tadqiqot  natijasida,  tekshirilgan  uch  turdagi  (Cyprinus  carpio,
Hypophthalmichthys  molitrix,  Ctenopharyngodo  nidella)  jami  225  ta  baliq
namunalarining  22  tasi S.  acheilognathi bilan  zararlanganligi  aniqlanib,
zararlanishi boʻyicha eng yuqori koʻrsatkich Toshkent viloyatida qayd etildi (12
%). Parazit  sestodalarining uzunligi oʻrtacha 15.30±0.42 mm, tanasining kengligi
0.204±0.006 mm, skoleksining uzunligi  1.2±0.02 mm tashkil  etdi.  Tuxumining
uzunligi 0.55±0.04 mm va eni 0.045±0.006 mm ekanligi aniqlandi.   Bu sestoda
boʻyicha olingan  ribosomal DNK 18S geni sohasi  nukleotidlari  ketma-ketliklari
Genbank  (NCBI)  bazasidagi  Schyzocotyle  acheilognathi  (KX060604)  turi
nukleotidlari bilan taqqoslanganda 100 %ga mos keldi. Oʻtkazilgan morfologik va
molekulyar  tadqiqotlar  natijasi  bu   turni  Schyzocotyle  acheilognathi ekanligini
tasdiqlaydi.

Keywords  Schyzocotyle  acheilognathi,  sestoda,  parazit,  genbank,
morfologiya, molekulyar.

Аннотация:  Целью данной статьи является получение информации о
виде  цестод  Schyzocotyle acheilognathi,  встречающемся  у  рыб  крупных



рыболовном  хозяйствах  Ферганской,  Сырдарьинской  и  Ташкентской
областей нашей Республики. В результате исследований установлено, что 22
из  225  проб  рыб  трех  исследованных  видов  (Cyprinus carpio,
Hypophthalmichthys molitrix,  Ctenopharyngodo nidella)  были  заражены  S.
acheilognathi,  причем  самый  высокий  уровень  заражения  зафиксирован  в
Ташкентской  области  (12%).  Средняя  длина  паразитических  цестод
составила  15,30±0,42  мм,  ширина  тела  0,204±0,006  мм,  длина  сколексов
1,2±0,02 мм. Установлено, что длина яйца составляет 0,55±0,04 мм, ширина
0,045±0,006  мм.  Нуклеотидные  последовательности  участка  гена  18S
рибосомальной  ДНК,  полученные  от  этой  цестоды,  на  100%  совпадали  с
нуклеотидной  последовательностью  вида  Schyzocotyle acheilognathi
(KX060604) в базе данных Генбанк (NCBI). Результаты морфологических и
молекулярных  исследований  подтверждают,  что  данный  вид  является
Schyzocotyle acheilognathi.

Ключевые слова: Schyzocotyle acheilognathi, сестода, паразит, генбанк,
морфология, молекуляр.

Annotation:This article is aimed at obtaining information about cestoda of
the  species  of  Schyzocotyle  acheilognathi found in  fish from large fisheries  in
Fergana,  Syrdarya  and  Tashkent  regions  of  our  Republic.  As  a  result  of  the
research,  it  was  found  that  22  out  of  225 fish  samples  of  the  three  examined
species (Cyprinus carpio, Hypophthalmichthys molitrix, Ctenopharyngodo nidella)
were infected with S. acheilognathi, and the highest rate of infection was recorded
in Tashkent region (12%). The average length of parasitic cestodes was 15.30±0.42
mm, body width was 0.204±0.006 mm, scolex length was 1.2±0.02 mm. It was
determined  that  the  length  of  the  egg  is  0.55±0.04  mm  and  the  width  is
0.045±0.006 mm. Nucleotide sequences of the 18S gene region of the ribosomal
DNA obtained from this cestode matched 100% with the nucleotide sequence of
the  species  Schyzocotyle  acheilognathi (KX060604)  in  the  Genbank  (NCBI)
database.  The results  of  morphological  and molecular  studies  confirm that  this
species is Schyzocotyle acheilognathi.

morphology, molecular.

KIRISH
Oʻtgan asrning 1934-yilida yapon gelmintologi Satyu Yamaguchi birinchi

marta Yaponiyadagi Ogura koʻlidan (Kyoto prefekturasi, Xonsyu) kichikroq karp

baligʻi  Acheilognathus  rhombeus Temmink,  Schlegel,  1846  topilgan  parazitini

tasvirlab berdi va ularni ikki xil tur — B. acheilognathi va B. opsariichthydis deb

nomladi [16]. Keyinchalik bu turlar keyingi tadqiqotchilar tomonidan sinonimlar

sifatida tan olingan va Yamaguchi taʼriflagan asl turning nomi ustuvor qoidalarga

muvofiq saqlanib qolingan [4,15]. Milliy Biotexnologik Axborot Markazi (NCBI)

maʼlumotlariga  koʻra,  abzal  qilingan ilmiy  nomi  Schyzocotyle  acheilognathi va

gomotipik  sinonimi  esa  B.  acheilognathi  hisoblanadi.  Umumiy  qabul  qilingan

xalqaro va tez-tez ishlatiladigan nomlari  Osiyo baliqlari  tasmasimon qurti  yoki

Osiyo tasmasi deb yuritiladi.

Schyzocotyle  acheilognathi  (Yamaguti,  1934)  Brabec,  Waeschenbach,

Scholz, Littlewood & Kuchta, 2015 turi boshqa turdagi lentasimon chuvalchanglar

bilan  solishtirganda,  bitta  oraliq  xoʻjayin  ishtirokida  rivojlanuvchi  oddiy  hayot

sikliga egadir [7].

S.  acheilognathi  turi  Pseudophyllidea  turkumi,  Bothriocephalidae  oilasiga

mansub sestoda  hisoblanib,  baliqlarda  keng tarqalgan sestodozozni   qoʻzgʻatib,

baliqlarning ovqat hazm qilish tizimi, asosan ichaklarida parazitlik qiladi  [17].  S.

acheilognathi ning rivojlanishida asosiy xoʻjayin vazifasini  baliqlar  [11], oraliq

xoʻjayin  vazifasini  esa,  siklopoid  kopepodalar,  odatda Acantocyclops,

Macrocyclops, Mesocyclops,  Troposyclops  va Diacyclops  avlodlarining vakillari

bajaradi [5,6]. 

Oʻzbekistonda  bu  turni  ilk  marotaba  O.  Osmonov  1963-yilda  Toshkent

viloyatining  Chirchiq  daryosidagi  olib  borgan  tadqiqotlarida  qayd  etgan.

Keyinchalik, B. Babayev (1964), B. Allamuratov (1965), A. Urazbayev (1966), F.

Safarova (2017), Allamuratova (2021) va B Soatov (2023)lar tomonidan mazkur

tur Oʻzbekistonning qator suv havzalarida aniqlagan.



Schyzocotyle  acheilognathi  sestodalarning  oʻzaro  yaqin  turlarning

morfologik belgilariga qarab ajratish yetarlicha aniqlikka asoslanmagan, shuning

uchun  molekulyar  tadqiqotlarni  talab  etadi  [3]  Jordana  va  boshqa  olimlarning

2023-yilda  Braziliya  suv  havzalarida Poecilia  reticulata  baliq  turini  S.

acheilognathi  sestodasi  boʻyicha  molekulyar  tadqiqotlarni  olib  borgan.  Uning

aniqlagan S.  acheilognathi  turi  boʻyicha Genbank  bazasidagi  Xitoy  suv

havzalaridagi  Ctenopharyngodon idella baliqlarida qayt yetilgan  S. acheilognathi

turiga (KX589243)  99.77% oʻxshashligi, Turkiya  suv  havzalaridagi Cyprinus

carpio baliqlarida qayt etilgan S. acheilognathi  turiga esa (MN369445) 98.59  %

oʻxshashligi qayt etgan [13].

Soʻnggi maʼlumotlarga koʻra Buxoro viloyati suv havzalaridagi karpsimon

baliqlarning S. acheilognathi  turi bilan umumiy zararlanishi 3,1 % ga yetganligi

qayd etilgan [19]. Hozirda S. acheilognathi turi koʻplab suv havzalarda tarqalishiga

inobatga  olgan  holda,  kengroq  tadqiqotlarni  olib  borishni  va  ularga  qarshi

kurashish choralarini talab etadi. 

Ushbu  tadqiqotning  maqsadi  Fargʻona,  Sirdaryo  va  Toshkent  viloyatlari

hovuz  baliqchilik  xoʻjaliklarida S.  acheilognathi  turini  tarqalishi,  zararlanish

koʻrsatkichlari,  morfologiyasi  va  molekulyar  diagnostikasini  oʻrganishdan

iboratdir.

Material va tekshirish usullari 

Ushbu  tadqiqot  ishi  uchun  materiallar  Fargʻona  viloyatida  “Ibragimov

Doston  Fayz”,  Sirdaryo viloyatida  “Erkin  baliq  havzasi”  hamda  Toshkent

viloyatidagi  “Khorrot fish house”  baliqchilik xoʻjaliklaridan 2023-yilning yanvar

oyidan 2024-yilning fevral oylari davomida Cyprinidae oilasiga mansub jami 225

dona baliqlar,  shu jumladan,  turli  yoshdagi  jinsidan qatʼiy  nazar,  zogʻora  baliq

(Cyprinus carpio) — 75 ta, oq doʻngpeshona (Hypophthalmichthys molitrix) — 75

ta va oq amur (Ctenopharyngodo nidella) –75 tasi olindi va dala sharoitida 25 g/l

natriy  gidrokarbant  bilan  (evtanizatsiya)  xushsizlantirildi.  Har  bir  baliq  uchun

alohida qaychi va pinset (qisqich) yordamida ichki organlari, jumladan oshqozon

va ichaklari sestodalar mavjudligi uchun tekshirildi. Tadqiqot davomida oshqozon



va ichak tizimidagi  sestoda namunalari pinset yordamida ehtiyotkorlik bilan yigʻib

olindi  va  uzoq  vaqt  saqlash  uchun  70% li  etanol  eritmasida  fiksatsiya  qilindi.

Olingan  namunalar  morfologik  tadqiqotlar  uchun  Baliqchilik  ilmiy-tadqiqot

instituti  Ixtiopatologiya  laboratoriyasiga  olib  kelindi.  Parazit  namunalari  KERN

OZL 463 stereomikroskopi (Germaniya) (Spot insinght 2.0 Mp raqamli kamera

bilan  jihozlangan)) ostida  vizual  tarzda  suratga  olindi  (3-rasm).  Turlarni

morfologik  jihatdan  aniqlash  uchun  mavjud  adabiyotlardan  foydalanildi  [5].

Invaziyaning  tarqalishi,  invaziya  intensivligi  va  ekstensivligini  Margolis  va

boshqalarning (1982) ishlariga muvofiq aniqlandi [8].

Molekulyar genetik usullar: Schyzocotyle acheilognathi turidan genom DNK

ajratib  olishda  Dneasy  Tissue  Kit  (QIAGEN  GmbH,  Germaniya)  reaktivlar

toʻplamidan  foydalanildi.  PZR  oʻtkazishda  sestodalarning  molekular-genetik

identifikatsiya  qilishda  qoʻllaniladigan  rDNKsi  18S  sohasi  tegishli  (5ʼ

CTGGTTGATYCTGCCAGT3ʼ)  va  18SR

(5ʼCTGAGATCCAACTAGGAGCTT3ʼ)  praymerlardan  foydalanildi  [15].  PZR

uchun suv16,1 mkl, 10x PZR buferi 2 mkl, dNTP 0,4 mkl, xar bir praymerdan 2

mkl, Taq polimerazadan 0,4 mkl solinib, jami 20 mkl aralashma (mix) tayyorlanib,

ProFlex  PSR  system  (Applied  Biosystems)  amplifikatorida  quyidagi  xarorat

rejimida 92°C – 3 daqiqa; 92°C da 15 soniya, 55°C da 30 soniya, 72°C da 30

soniya (35 sikl) va 72°C da 10 daqiqa bosqichlarida amalga oshirildi [9].

PSR  mahsulotlarida  DNKning  mavjudligi  1,5% li  agaroza  gelida  120  V

kuchlanish  bilan  elektroforez  qilish  usul  orqali  aniqlandi.  DNKning

tozalashda“Sileks M” (Rossiya, Moskva) tomonidan ishlab chiqarilgan reaktivlar

toʻplamidan foydalanildi.

PZR mahsulotlarini sekvenerlash ABI PRISM® BigDye™ Terminator v. 3.1

reaktivlar toʻplami yordamida amalga oshirilib, reaksiya mahsulotlari ABI PRISM

3100-Avant  avtomatik  sekvenatorda  qayd  qilindi  (Moskva,  Rossiya).  Olingan

nukleotidlar ketma – ketligining tahlili Bioedit, Clustal W va DNAstarTM, PAUP4

maxsus kompyuter dasturi yordamida amalga oshirildi.

OLINGAN NATIJALAR VA ULARNING TAXLILI



Tadqiqot  natijasida  Fargʻona,  Sirdaryo va  Toshkent  viloyatlari  baliqchilik

xoʻjaliklaridan  yigʻilgan  jami  225  ta  Cyprinus  carpio, Hypophthalmichthys

molitrix va Ctenopharyngodo nidella  baliqlarining 22 tasi S. acheilognathi paraziti

bilan zararlanganligi  qayd  etildi.  Jumladan,  Fargʻona  viloyatining  “Ibragimov

Doston Fayz” xoʻjaligidan yigʻilgan 75 ta baliqlar  namunasidan 7 tasi  (9,3 %),

Sirdaryo viloyatidagi  “Erkin baliq havzasi” xoʻjaligida 6  tasi (8 %), va  Toshkent

viloyatidagi “Khorrot fish house” xoʻjaligida 75 ta baliq namunalaridan 9 tasi (12,0

%)  Schyzocotyle acheilognathi  bilan  zararlanganligi qayd etildi. Bunda Toshkent

viloyatida  invaziya  ekstensivligi  Fargʻona  viloyatiga  nisbatan  2,7  %  yuqori,

Sirdaryo viloyatiga nisbatan esa 4 % yuqori koʻrsatkichda ekanligi  va invaziya

intensivligi esa har uch viloyatdagi xoʻjaliklarda ham bir xil koʻrsatkich, yaʼni 1-3

ekzemplyarni tashkil qildi (1-jadval).

Aniqlangan parazit  sestodalar  baliqlar  ichagining oldingi  qismiga  yigʻilib

olgan  boʻlib,  parazitlar  ichakning  butun  tanasi  boʻylab  choʻzilganligini  koʻrish

mumkin. Bunda ovqat hazm qilish aʼzolarining shaffof tana devorlari  oraligʻida

oddiy koʻz bilan ham koʻrish mumkin.

1- jadval

Fargʻona, Sirdaryo va Toshkent viloyatidagi hovuz xoʻjaliklaridagi baliqlarining
Schyzocotyle acheilognathi bilan zararlanishi

Oʻrganilgan
hududlar

Tekshirilgan
baliqlar soni

Invaziya ekstensivligi Invaziya
intensivligiZararlangan

baliqlar soni
%,

koʻrsatkichi

Toshkent viloyati
“Khorrot fish house”

75 9 12,0 1-3

Fargʻona viloyati
“Ibragimov Doston

Fayz”

75 7 9,3 1-3

Sirdaryo viloyati
“Erkin baliq havzasi”

75 6 8,0 1-3

Jami 225 22 9,7

Tadqiqotimiz davomida zararlanish koʻrsatkichlari boʻyicha bir qancha ilmiy

ishlar bilan tanishildi. Jumladan, F.Safarovaning [10], Sirdaryo daryosining oʻrta

oqimidagi suv havzalaridagi  karp baliqlarining S. acheilognathi bilan zararlanishi



7,7  %  tashkil  etgan  boʻlsa  Allamuratova  (2021),  Toʻrtkoʻl  koʻlidagi  suv

havzalaridan  ovlangan  Cyprinus  carpio  baliqlarining  33,3  %  zararlanganligini

qayd etgan. Ammo, B.Soatovni (2022) yildagi Buxoro viloyatidagi Oyoqogʻitma

suv havzalaridan ovlangan  Cyprinus  carpio  baliqlarining S.  acheilognathi bilan

zararlanish  koʻrsatkichi  nisbatan  pastroq  3,0  %  ga  yetganligini  qayd  etilgan.

Demak, hozirgi holatda bizning tadqiqotlarimizda zararlanish koʻrsatkichi Buxoro

va  Sirdaryo  viloyatlaridagi  koʻrsatkichidan  yuqoriligi,  Qoraqalpogʻiston

Respublikasi Toʻrtkoʻl  koʻlidagi tadqiqot  natijalaridan  past  ekanligini  namoyon

etdi. Shunga koʻra, hududlar boʻyicha zararlanish hozirgi holatda sezilarli darajada

farq qilganligini koʻrish mumkin. 

Tadqiqot  davomida  S.  acheilognathi parazitining  ovlangan  baliq  turlari

boʻyicha zararlanishi quyidagi koʻrsatgichga ega boʻldi (2-jadval).

2- jadval

Tadqiqotdagi oʻrganilgan baliqlarning Schyzocotyle acheilognathi sestodasi

bilan zararlanishi

Baliq turlari Tekshirilgan 
baliqlar soni

Invaziya ekstensivligi Invaziya 
intensivligi,

nusxa
Zararlanish,
soni

%

Cyprinus carpio 75 7 9,3 1-3
Hypophthalmichthys molitrix 75 5 6,6 1-3
Ctenopharyngodo nidella 75 10 13,3 1-3
Jami 225 22 9,7 1-3

Jadval maʼlumotlari shuni koʻrsatadiki, oq amur baliqlarini S. acheilognathi

bilan  zararlanishi 13,3 % tashkil qildi.  Bu zararlanish ovlangan boshqa ikki tur

baliqlarga  nisbatan  yuqori  ekanligini  koʻrsatdi.  Past  koʻrsatgich  zogʻora  baligʻi

boʻlib,  zararlanish  6  %  tashkil  etdi.  Taʼkidlash  lozimki,  B.Soatovning  (2023)

maʼlumotlarida  ham aynan  oq amur  baliqlarida  zararlanish  koʻrsatkichi  boshqa

baliq turlaridan yuqoriligi namoyon boʻlganligini koʻrishimiz mumkin. Balki bu

jihat  ularning  oraliq  xoʻjayinlari  bilan  bogʻliq  boʻlishi  mumkin.  Chunki  oraliq

xoʻjayinlarning begona suv oʻtlariga yopishib qolishi va bu oʻtlar bilan  oq amur

baligʻi oziqlanishini misol qilib keltirish mumkin [12].



Tadqiqotimizda davomida bu parazit sestodalarga tez-tez duch kelinganligi,

Respublikamiz  hovuz  xoʻjaliklarida  keng  tarqalganligi  sababli  S.  acheilognathi

turining  morfologiyasi  haqida  umumiy  qisqacha  maʼlumot  beramiz. Yigʻilgan

barcha parazit namunalari oʻrganildi va morfologik tahlildan oʻtkazildi (3-rasm).

Parazit morfologiyasi. Parazitlarni oddiy koʻz bilan koʻrish ham mumkin,

chunki  bu  parazitlarning  oʻrtacha  uzunligi  15.30±0.42  mm,  tanasining  kengligi

oʻrtacha  0.204±0.006  mm  tashkil  etdi.  Skoleksini  (bosh)  uzunligi  oʻrtacha

1.2±0.02 mm boʻlib, bosh qismining kengligi 1.0±0.04 mm boshining uchki qismi

ingichka yuraksimon shakl bilan tugagan (1-rasm, 3-jadval).

1-rasm. Schyzocotyle acheilognathi turining morfologiyasi (asl nusxa). 

(A) tanasining oldingi qismi, (B) tanasining keyingi qismi: Sc- skoleks; Bo-

botriya; B- boʻyin; St- stobila; T- tuxumdon.

Parazit boshchasi (skoleks) yuraksimon shaklda boʻlib, unda ikkita botriyasi

(chuqurchasi)  mavjud,  uning  yordamida  parazit  ichakning  shilliq  pardasiga

yopishib turadi. Strobilasi (tanasi) bir qancha boʻgʻinlardan iborat, boʻgʻinlarning

shakli  kvadratsimon  shaklda  boʻlib,  ularning  har  birida  ham  erkaklik  va  ham

urgʻochilik  jinsiy  sistemasi  joylashgan.  Urugʻdonlar  boʻgʻinning  ikki  yon

tomonida joylashgan. Sitrus va vagina bitta umumiy jinsiy teshik bilan boʻgʻinning

dorsal  yuzasiga  ochiladi.  Tuxumdon  ikki  boʻlmali  boʻlib,  boʻgʻimning  pastki

qismida joylashgan [5].



3– jadval

Schyzocotyle acheilognathi turining morfologik oʻlchamlari, (mm) 

Parazit belgilari T. Scholz, 1997 J. Ara, 2000 S. Akhter, 2008
Bizning

maʼlumotlar,
(n=10)

Tana umumiy
uzunligi 22-35 17.5 17 16.5-18.0

(15.30±0.42)

Tananing kengligi 0.71-1.43 0.3 0.2-0.3 0.15-0.35
(0.204±0.006)

Skoleks (bosh)
uzunligi 0.57- 0.73 1.44-1.49 1.16 1.10-1.20

(1.2±0.02)

Skoleks (bosh) eni 0.66- 1.12 1.15-1.17 1.12 0.90-1.15
(1.0±0.04)

Boʻyin 0.160-0.504 1.0-1.03 0.06-0.05 0.70-1.02
(0.60±0.001)

Botriya
(soʻrgʻich) - 0.58-0.60 0.2-0.05 0.38-0.42

(0.25±0.002)

Tuxum uzunligi 0.045-0.059 0.049-0.051 0.058 0.050-0.070
(0.55±0.04)

Tuxum eni - 0.021-0.24 0.062 0.050-0.060
(0.045±0.006)

T. Scholz tadqiqotlarida S. acheilognathi turini uzunligi 22-35 mm, tananing

kengligi esa  0.71-1.43  mm ekanligini  qayd  etgan [12].  J.  Ara tomonidan  olib

borilgan tadqiqotlarda sestodaning uzunligi 17.5 mm ekanligi, tuxumning uzunligi

0.049-0.051  mm,  eni  0.021-0.24  mm  ekanligini  keltirib  oʻtgan  [2]. S.  Akhter

tadqiqot ishida Skoleksning uzunligi 1.16 mm ekanligini [1]. T. Sofi va boshqalar

tomonidan keltirilgan maʼlumotlarda 0.8-1.61 mm uzunlikda ekanligi aytilgan [14]

S. acheilognathi  turi  boʻyicha  olingan  morfometrik  koʻrsatgichlar,  chet  el

adabiyotlari maʼlumotlarida keltirilgan maʼlumotlarga deyarli mos keladi.

Molekulyar  tadqiqotlar.  Olib  borilgan  molekulyar  tadqiqot  natijalariga

koʻra, S. acheilognathi  rDNK 18S sohasiga tegishli turining 620 juft asosga ega

boʻlgan  nukleotidlar  ketma-ketligi  ajratib  olindi.  Namunalardan  olingan  ketma-

ketliklar  xalqaro  Genbank  bazasidagi  (https://www.ncbi.nlm.nih.gov)  S.

acheilognathi  (KX060604)  turi  va  sestodalarning  boshqa  guruhiga  mansub

Schyzocotyle  nayarensis (KX060598) turi  bilan  nukleotidlar  ketma-ketligi



solishtirilib  oʻrganildi  (3-  rasm). Natijada,  oʻrganilgan  namunalar  Genbank

bazasidagi  S.  acheilognathi  (KX060604)  turi  nukleotidlari  oʻrtasida  farq  qayd

etilmadi  (4-rasm).  Genbankdagi S.  acheilognathi turiga  yaqin  turgan  boshqa

sestodalardan S. nayarensis (KX060598) turi bilan 6 nukleotidlarda farqlanishlar

borligi  qayd  etildi.  Jumladan,  bu  farqlar, S.  acheilognathi 191  va  214  chi

nukleotidlardagi  T-timin, S.  nayarensis turidagi  C-sitozinga,  S.  acheilognathi

turidagi 199, 214, va 290 chi nukleotidlardagi C-sitozin, S. nayarensis turidagi T-

timinga,  S. acheilognathi turida 515 chi nukleotidlardagi A-adenin, S. nayarensis

turidagi G-guanin asoslariga oʻrin almashganligi aniqlandi (4-rasm).



4-rasm. Schyzocotyle acheilognathi va Schyzocotyle nayarensis turlarining rDNK
sining 18S sohasini nukleotidlar ketma-ketligini taqqoslash

XULOSA

Olib borilgan tadqiqot ishida Schyzocotyle acheilognathi  turining Fargʻona,

Sirdaryo va Toshkent viloyati hovuz xoʻjaliklari karpsimon baliqlarida tarqalishi,

zararlanishi,  morfologik  belgilari,  ularning  oʻlchamlari  va  molekulyar  jihatdan

oʻrganildi. Natijada oʻrganilgan hududlarda umumiy zararlanish 9,7 % ni tashkil

qilib,  invaziya  intensivligi  1  tadan  3  tagacha  parazit  namunalari  qayd  etildi.

Ovlangan  baliq  turlari  ichida  zararlanish  boʻyicha  oq  amur (Ctenopharyngodo

nidella) eng koʻp uchraganligi qayt etilib, bu 13,3 % koʻrsatkichni namoyon etdi.

Sestodalarning  uzunligi  oʻrtacha  15.30±0.42  mm  oraligʻida,  tanasining

kengligi  0.204±0.006  mm,  skoleksining  uzunligi  1.2±0.02  mm  tashkil  etdi.

Tuxumining uzunligi 0.55±0.04 mm, eni esa 0.045±0.006 mm ekanligi aniqlandi.

Olib borilgan morfometrik oʻlchamlar natijasi adabiyot maʼlumotlarida keltirilgan

S. acheilognathi turiga morfologik jihatdan bilan mos keldi. 

Ushbu parazitning rDNK 18S cohasi nukleotidlari  Genbank bazasidagi S.

acheilognathi  (KX060604)  turi  nukleotidlari  solishtirilganda,  ular  oʻrtasida  farq

qayd etilmadi. Shunday qilib morfologik va molekulyar tadqiqotlar natijasiga koʻra

oʻrganilgan tur Schyzocotyle acheilognathi ekanligini tasdiqlaydi.

Molekulyar-genetik tadqiqotlar natijasida Schyzocotyle acheilognathi turidan

olingan rDNK 18S sohasi  nukleotidlari  ketma-ketligi  xalqaro  Genbank (NCBI)

bazasiga PP734004 raqami bilan joylashtirildi. 

